
Krishnastutihjiva

કૃષ્ણસ્તુતિઃજીવ

જીવકૃતા
તસ્યોપસન્નમવિતું જગદિચ્છયાત્તનાનાતનોર્ભુવિ ચલચ્ચરણારવિન્દમ્ ।
સોઽહં વ્રજામિ શરણં હ્યકુતોભયં મે યેનેદૃશી ગતિરદર્શ્યસતોઽનુરૂપા॥ ૧॥
યસ્ત્વત્ર બદ્ધ ઇવ કર્મભિરાવૃતાત્મા ભૂતેન્દ્રિયાશયમયીમવલમ્બ્ય માયામ્ ।
આસ્તે વિશુદ્ધમવિકારમખણ્ડબોધમાતપ્યમાનહૃદયેઽવસિતં નમામિ॥ ૨॥
યઃ પઞ્ચભૂતરચિતે રહિતઃ શરીરે છન્નોઽયથેન્દ્રિયગુણાર્થચિદાત્મકોઽહમ્ ।
તેનાવિકુણ્ઠમહિમાનમૃષિં  તમેનં વન્દે પરં પ્રકૃતિપૂરુષયોઃ  પુમાંસમ્॥ ૩॥
યન્માયયોરુગુણકર્મનિબન્ધનેઽસ્મિન્ સાંસારિકે પથિ ચરંસ્તદભિશ્રમેણ ।
નષ્ટસ્મૃતિઃ પુનરયં પ્રવૃણીત લોકં યુક્ત્યા કયા મહદનુગ્રહમન્તરેણ॥ ૪॥
જ્ઞાનં યદેતદદધાત્ કતમઃ સ દેવસ્ત્રૈકાલિકં સ્થરચરેષ્વનુવર્તિતાંશઃ   ।
તં જીવકર્મપદવીમનુવર્તમાનાસ્તાપત્રયોપશમનાય વયં ભજેમ॥ ૫॥
દેહ્યન્યદેહવિવરે જઠરાગ્નિનાસૃગ્વિણ્મૂત્રકૂપપતિતો ભૃશતપ્તદેહઃ ।
ઇચ્છન્નિતો વિવસિતું ગણયન્ સ્વમાસાન્ નિર્વાસ્યતે કૃપણધીર્ભગવન્ કદા નુ॥ ૬॥
યેનેદૃશીં  ગતિમસૌ દશમાસ્ય ઈશ સઙ્ગ્રાહિતઃ  પુરુદયેન ભવાદૃશેન ।
સ્વેનૈવ તુષ્યતુ કૃતેન સ દીનનાથઃ કો નામ તત્પ્રતિ વિનાઽઞ્જલિમસ્ય કુર્યાત્॥ ૭॥
પશ્યત્યયં ધિષણયા નનુ સપ્તવધ્રિઃ શારીરકે દમશરીર્યપરઃ સ્વદેહે ।
યત્સૃષ્ટયાઽઽસ તમહં પુરુષં પુરાણં પશ્યે બહિર્હૃદિ  ચૈત્યમિવ પ્રતીતમ્॥ ૮॥
સોઽહં વસન્નપિ વિભો બહુદુઃખવાસં  ગર્ભાન્ન નિર્જિગમિષે   બહિરન્ધકૂપે ।
યત્રોપયાતમુપસર્પતિ દેવમાયા ભિથ્યામતિર્યદનુ સંસૃતિચક્રમેતત્॥ ૯॥
તસ્માદહં વિગતવિક્લવ ઉદ્ધરિષ્યે આત્માનમાશુ તમસઃ સુહૃદાત્મનૈવ ।
ભૂયો યથા વ્યસનમેતદનેકરન્ધ્રં મા મે ભવિષ્યદુપસાદિતવિષ્ણુપાદઃ॥ ૧૦॥
ઇતિ જીવકૃતા કૃષ્ણસ્તુતિઃ સમાપ્તા ।

